
Ope brev til politikarane i Volda: 

 

Volda sitt høgaste bygg i Rotsetfjøra? 

 

Planane for eit leilegheitskompleks i Rotsetfjøra har vore eit mareritt for oss som bur i 

området i mange år. I fjor gjekk utbyggarane ut i Møre og proklamerte at dei ville gå ned til 

fire etasjar etter møte med naboane. Det er difor med stor overrasking me ser at planane som 

no er på høyring er for to blokker på fem etasjar, 22 meter høge bygg. Utbyggarane stod altså 

på framsida av Møre med ei løgn om at byggehøgda skulle reduserast. Lat oss minne 

politikarane på at kyrkjemønen i Volda er 15 meter høg. Det er altså snakk om blokker som er 

50 prosent høgare enn kyrkja. Me som bur i Rotsetfjøra og på Rotset ber no instendig 

politikarane om å avgrense byggehøgda. 

 

Då Scana (no Brunvoll) eigde tomta var det snakk om at dei skulle bygge ein lagerhall i fjøra. 

Me fekk då lovnad frå kommunen om at dei ville sette maks byggehøgd til 10-12 meter. No er 

altså makshøgda dobla og vel så det. Er ikkje kommunen og politikarane i denne bygda til å 

stole på? Kvifor skal eit så massivt bygg plasserast heilt i sjøkanten slik at ein hindrar tilgang 

til sjø og sjøutsikt for hundrevis av naboar? Utbyggarane hevdar dei er nøydde til å bygge så 

voldsamt for at prosjektet skal vera lønnsamt. Det er sjølvsagt berre tull. Utbyggarane tok ein 

sjanse då dei kjøpte tomta utan å vite kva avgrensingar som ville kome. Politikarane skal ta 

sjølvstendige avgjersler basert på kva som er rett og rimeleg, ikkje på kva tre utbyggarar skal 

tene store pengar på. No er det på tide politikarane høyrer på oss naboane, me har kjempa ein 

lang kamp i denne saka. 

I Rotsetfjøra finn ein noko av det flottaste Volda har å by på, både Ristegarden og Garvarbuda 

er freda bygg og står som sterke minner frå gamle Volda. Dei gamle trehusa i Naustvegen er 

også eit tidsvitne frå tida då dette var Volda sentrum. Området er hyppig brukt av turgåarar og 

kunne ha blitt eit strålande uteområde med nærkontakt til sjøen. I staden ser det no ut som om 

politikarane vil gå inn for eit leilegheitskompleks som vil avskjera heile Rotset frå tilgangen 

til sjø. Det er ufatteleg at ein vil bygge det som ser ut til å bli Volda sitt høgaste bygg heilt i 

strandkanten, framom alle dei andre husa. Det hadde vore interessant å høyre kva bygg 

politikarane i Volda meiner skal vera dei dominerande bygga i Volda sentrum. Kyrkja er altså 

mykje lågare enn leilegheitskomplekset. Garvarbuda og Ristegarden vil forsvinne bak desse 

massive blokkene. Er det verkeleg slik at politikarane meiner at bustadblokker er dei bygga 

som skal ruve her i bygda? At dei som kjem med ferga skal sjå 22 meter høge blokker i 

sjøkanten i staden for å sjå Garvarbuda og Ristegarden? 

 

Me som bur i området kjem no med ei instendig bøn til politikarane om å tenkje dykk godt 

om. Det er ingen grunn til at de skal gå inn for så høge blokker i dette området. Me som bur 

der veit godt kor mykje folk set pris på Rotsetfjøra. Og me vil gjerne at det skal koma nye 

bygg og ny aktivitet i området slik at sjøkanten vert rydda, men det er altså ingen grunn til at 

desse bygga skal vera 22 meter høge. Det seier seg sjølv at ein ikkje bør plassere så høge 

bygg midt mellom vanlege bustadhus. Ulempa dette skapar for oss i området er så stor at me 

ber dykk om å avgrense byggehøgda til eit fornuftig nivå. 

